
Mancoba bekunguye umntfwana 
waThandi naThulani.

Batali baMancoba bebanjingile futsi naye 
bekangasweli lutfo.

Babe waMancoba yena bekayindvodza 
lelungile letsandza bantfu, angancishani.

Nakungumake waMancoba yena 
bekanelichuku, ancishana futsi angevani 
namuntfu.

NaMancoba naye bekancishana njengenina, 
futsi bekalalela yena kwengca babe wakhe.

Bantfwana labanyenti bebahamba 
ngetinyawo kuya esikolweni.

Mancoba yena bekahamba ngelibhayisikili 
lelisha lelihle.

Bekahlala achoshela labanye bantfwana 
ngalo nobe ngamakhalekhikhini wakhe 
lobitako wesimanjemanje.

Uma asesikolweni noma ekhaya bekahlala 
alandzelwa licembu lebantfwana ngemuva.

Bona bebafuna kubona timanga latentako 
ngalelibhayisikili nobe ngamakhalekhikhini.

Kepha bekute namunye umntfwana 
lobekavunyelwe kutsintsa tintfo takhe.

Malanga onkhe Mancoba bekabukisa 
ngemathoyisi lamasha lawa beketa 
nawo esikolweni.

Yena bekajatjuliswa kutsi bantfwana labanye 
bayamcela yena abalele.

Ngalesinye sikhatsi bekabatjela kutsi angete 
abanike ngobe bona ngete bamentela lutfo.

Make wakhe naye bekamtjela kutsi 
angababoleki ngobe batawumonela.

Utsi yena ute imali yekutsengela bantfwana 
baseMjejane emathoyizi.

Kukanyenti make waMancoba alandzelela 
bafana emakhaya atsi babambe tintfo 
taMancoba ngenkhani.

Esikolweni nakhona bothishela bebati kutsi 
make waMancoba ngumuntfu lonjani.

Nabo bebasaba kumkhuta ngobe bati kutsi 
utawutjela make wakhe.

Ngabe thishela amkhuta yena ufika ekhaya 
atjele make wakhe kutsi lothishela umsele 
ngemuva.

Make waMancoba akavilaphi kulandzelela 
thishela esikolweni naloku babe waMancoba 
ahlala amkhuta ngalendzaba.

Mancoba uhambe watjela make wakhe kutsi 
yena akasafuni kufundziswa ngu thishela 
Maseko ngobe uyamtondza.

Make waMancoba uhambe wayela Make 
Maseko wafike wamtfuka embi kwebantfwana.

Wamtjela kutsi unemona ngobe Mancoba 
unamakhalekhikhini lowengca wakakhe 
nekutsi akayekele kuphula emalungelo akhe.

Make Maseko ubese umbitela thishelanhloko 
yena wambitela ehovisi lakhe wamkhuta 
kakhulu.

Ngalelinye lilanga Mancoba asemgwacweni 
wabona inyoka lencane lenhle eceleni 
kwemgwaco, wayibamba ngesandla.

Yena bekangacabangi kutsi iyalumana nekutsi 
butsi bayo bufana nalobu benyoka lenkhulu.

Inyoka lencane imlume sandla watsi nakeva 
buhlungu wayilahla phansi.

Mbuso naMthunzi bebamsele ngemuva, 
bamtfole akhala atsintsitsa sandla.

Mthunzi ubophe sandla saMancoba 
ngelibhande entela kutsi lobutsi bungagijimi 
nemtimba wonkhe.

Bambone aphelelwa ngemandla 
batama kumshayisela moya 
ngemabhuku nemacembe etihlahla.

Emva kwesikhashana wabese uyaculeka, 
babona kutsi kuncono babite i-ambulense.

Mthunzi utame kusebentisa makhalekhikhini 
wakhe kepha wehluleka ngobe bekete umoya.

Watama kusebentisa waMancoba 
wesimanjemanje watfola kutsi uvaliwe.

Akekho lobekati kuwuvula ngobe Mancoba 
bekangavumeli muntfu kutsi awutsintse.

Bonkhe bantfwana labahamba 
ngawo lomgwaco, babutsene lapho.

Labanye bebahleka batsi Mancoba ulayekile 
ngobe kube bekungibo bekangeke abasite.

Mthunzi yena akamange abalalele, ugijimele 
esitolo lesidvute wayocela lusito.

Ngenhlanhla umninisitolo ukhonile kufonela 
i-ambulense.

I-ambulense ifike ngalokusheshisako, 
yamphutfumisa esibhedlela saseThemba.

Liviki lekucala liphele Mancoba alele egumbini 
letigulane letigula kakhulu.

Mancoba utsite nakaphuma kuleligumbi 
waphindze wahlala emaviki lamatsatfu 
asesibhedlela.

Babe wakhe wamtjela kutsi kwentekeni nekutsi 
bantfwana besikolo bamsite njani.

Wetfuke kakhulu nakeva kutsi uphose 
wafa nekutsi usitwe bantfwana laba yena 
bekababukela phansi.

Bantfwana beLibanga lakhe bavumelene kutsi 
batfumele bantfwana labalishumi kutsi baye 
kombona.

Bona baye bamphatsele timbali nemakhadi 
ekumfisela inhlanhla.

Bacele thishela wabo Make Maseko kutsi 
abapheleketele.

Mancoba umangele kakhulu nakababona 
ngobe bekangacabangi kutsi bangeta 
batewumbona.

Bekangati kutsi atsini kubo, uvele wakhala 
wangasacedzi.

Kuta kwabo naMake Maseko batewumsekela 
kumvise buhlungu.

Make Maseko uye wamkhutsata wamtjela 
nekutsi akakhohlwe ngalokwenteke emuva.

Nekutsi bona bonkhe bajatjuliswa kuphela kutsi 
uphumile engotini.

Kepha bangabonga kakhulu nabangabona 
imikhuba yakhe lemibi iphendukile akhone 
kuphilisana nebantfu.

Batsite baseselapho kwafika make wakhe 
atewumbona.

Naye uphatfwe mahloni nakababona naye 
wasidzindza sililo.

Make Maseko utsetse sikhatsi lesidze solo 
mane atama kumtfulisa.

Make waMancoba utsite nasekatfulile 
wabonga bantfwana.

NaMake Maseko kutsi betile kutewubona 
Mancoba.

Waphindze wabatjela kutsi kuta kwabo 
kubafundzise lokutsite.

Ucedzele ngekucolisa kuMake Maseko 
ngemavi lawasho esikolweni.

Mancoba utsite nasekaphile kahle, wakhululwa 
esibhedlela wase ubuyela ekhaya.

Ngalelilanga lafike ngalo ekhaya, bantfwana 
beLibanga lakhe bete batomhlangabeta.

Kepha yena waba nemahloni, wasaba 
nekubabuka.

Bekaphela inhlitiyo kutsi abuyele esikolweni 
khona atewucolisa kubothishela nebantfwana.

Lobo busuku uphuphe asesikolweni adlala 
nalabanye bantfwana .

Ngelilanga lelilandzelako Mancoba wavuka 
ekuseni kakhulu wacondza esikolweni.

Utse nakafika esikolweni wacela 
thishelanhloko kutsi abite bonkhe bantfwana 
besikolo.

Ubese ucela lucolo ngemikhuba yakhe 
netinkhulumo takhe esikolweni .

Thishelanhloko wesikolo ubongile nangabe 
Mancoba aphendvukile futsi atisola 
ngemaphutsa akhe.

Batali bakhe nabo baye beta esikolweni 
kutewubonga labantfwana labasite Mancoba 
endleleni.

Make waMancoba uye wakhipha emarandi 
lasigidzi atsi ekubabonga. Bafana bona bayalile 
leyomali.

Batsi bona bebasita Mancoba kuphela, 
bebangasebenteli imali.

Kepha babonga kuphela nangabe Mancoba 
naMake wakhe bakhone kuphendvuka.

